
Pali’uni lus’an kahuma

Kahuma tu islulus’an hai nautu itu Bunun siduh mailantangus bunun tu
isihumis nitu mahtu pin’ukaun tu islulus’an, sain hai sintupa tu asa kata tu
mililiskin mas habasan ismaimadadaingaz kitngab kahuma mastan
kaihusbun tu dailaz, aupa nai’ia hai haiap tu isa a namahtu kahumaun.

Pahasia! Maupacia habasang imita maimadadaingaz a inihumisan mais
nakahuma hai, na asa tu kangusang aiza maitastulumah tacinin tu madaingaz
bunun taisah mas masial tu taisah at na mahtuin kudip musivat mahun tu
kaumanun sian nakahuman aipcin tu dalahcia, musasu tu kilim mas lus tu
lukis at tangusun mapinpat makulut salazung puszakun lus lukis tu kauman
at atdiptun maluhus lukis a at ispansuhsuh ispanhal sia aipcin nakahumaun
tu kansisilancia mabalung, naispishaiap mas bunun tu aizin a taimihumatan.

Musasu tu muhnang kulumahang masailang mas taisah, mais masial a
taisah hai kusianin paihunancia mudangi tu kauman pinangan mas maduh at
mapudahuin. mais saduan tu talsialin sipinang a hai, kitngabin tu namahun
mas na unghumaun apicin dangian tu dalah.

Bunun siduh tu samu hai madia, aupa Bunun suduh hai liskadihanin

kanasia amin hazam ivut mas at, mais makuang a taisah hai musu’mis’u

amin kahuma, pahasia mais sadu ivut mas ivut tu hiuli isian dan anis hazam
kusbai hai maisna tanavili kutanaskaun hai musu mis’bu amin kuhuma.

Haitu Mais masial a taisah hai kitngabin madas tastulumah tu bunun
sinmas na manai’av mapinbasbas munghuhuma tu taisis’an kudipin
makunavu mahun padan mas ismut, mas maku’kukulut mapaluh mas
mahuhulpaih tu lukis, mais mahalivin a sikaupa sipahunan a hai, pistabaunin
amin.Sia pinistabaunin tu huma hai kitngabanin amin makutanga’aus mas
tangangapzan, tangasuzak kanamal at makutangakakalus anpukun amin
sinkanamal padan lamis tu tuhu at puskunun ismut lukis minhangsal. sia
makamadaing tu batu mas kama’ikit tu batu sinmas lakda hai ishutun amin,
mais manapuin kanamal hai nakitngabin amin pinangan mas maduh ausah tu
kuzkuzaun.

Munghuhuma tu kuzakuzaun hai kanahtunganin amin at kaupa
siningkusia ishuhuma tu haihaimangsut hai aminun amin madaimpus. at

tastulumah tu bunun hai masvala malinaskalin amin ilumah lunghu.

